
Legendas ladinas dolomitanas
«Se desferenzieia da truepa autra tradizions»

DA GUIU SOBIELA-CAANITZ

� Las Dolomitas èn in massiv da las
Prealps dal sid en Italia. Lur punct culmi-
nant è la Marmoleda u Marmolada (3342
m) tranter las provinzas da Trient e da
Belluno, avant 1919 tranter Austria ed
Italia. Tipic per lez massiv è in crap num-
nà dolomia che furma grippa bunamain
verticala, savens da colur d’ivur, en fur-
ma da turs, cuplas u miraglias. Las Dolo-
mitas avevan num pli baud «Monti Palli-
di». Il geolog franzos Déodat Gratet de Do-
lomieu (1750–1801), naschì a Dolomieu
en las Alps franzosas, ha analisà il crap en
dumonda che ha lura survegnì ses num. La
5avla ediziun dal «Meyers Konversations-
Lexikon» deditgescha in artitgel detaglià a
las «Südtiroler Dolomitalpen» (tom 5, pp.
81–82, 1895); il Trentin valeva lezza giada
sco «Südtirol» u «Wälschtirol». Il 2009 ha
l’Unesco renconuschì parts da las Dolomi-
tas, cun la Marmoleda, sco patrimoni nati-
ral mundial.

Temas pli antics
che la cristianisaziun

Il 1913 ha il publicist austriac Karl Felix
Wolff (1879–1966) publitgà in cudesch
intitulà: «Dolomitensagen. Sagen und
Überlieferungen, Märchen und Erzäh-
lungen der ladinischen und deutschen
Dolomitenbewohner». Tschient onns pli
tard han duas persunalitads ladinas dolo-
mitanas deditgà in chapitel da lur monu-
mentala istorgia litterara a las consequen-
zas da la racolta da Wolff sin il svilup spier-

tal da lur pievel suenter la Segunda Guer-
ra mundiala (1): «Karl Wolff ha gidà sco
nagin auter a conservar las legendas ladi-
nas. Gia sco uffant dudiva el raquints la-
dins dolomitans da sia fantschella (…).
1903 ha’l entschavì a racoglier tals ra-
quints tenor plan, 1908 a’ls publitgar» (p.
45). El aveva plis infurmants. «Dentant
n’era’l betg l’emprim (…). Gia 1867 ave-
va Christian Schneller a Puntina publitgà
‘Märchen und Sagen aus Wälschtyrol’
(…). Il 1897 ha Johann Adolf Heyl pu-
blitgà sias ‘Volkssagen, Bräuche und Mei-
nungen aus Tirol’» (p. 46). Il pedagog la-
din Roland Verra (roland.verra@provinz.
bz.it) distingua «legendas fitg atgnas ch’ins
po numnar  spievel d’in mund tipicamain
ladin. Las pli marcantas e misteriusas èn
quellas cun motivs che n’èn betg docu-
mentads en tschellas tradiziuns europeicas
– per exempel il filar cun radis dal clergli-
na. Ma er autras legendas (…) preschen-
tan atgnadads. I manca il pli savens la clas-
sica ‘fin ventiraivla’, ed il nausch na vegn
betg adina punì. Il diavel na vegn betg adi-
na stgatschà u surventschì, sco ch’igl è il
cas en bleras legendas tirolaisas; a la fin tri-
umfescha il pli savens il surnatiral. La
mort è ina sort liberaziun che sa suttamet-
ta a l’urden natiral (…). Roland Verra e
Fonso Willeit (2) punctueschan che crea-
tures surnatiralas sco ‘ganes’, ‘vivenes’, ‘sal-
vans’ u ‘striuns’ n’èn betg mo nauschas e
starmentusas. Èni gidaivlas e bunas, u
portani disgrazia? Quai dependa mo da la
tenuta dals umans. I manca il cumbat, ti-
pic da las legendas medievalas, tranter il

bun ed il nausch. Era per quest motiv ston
lezzas legendas esser pli anticas che la cri-
stianisaziun, damai che nossa concepziun
da putgà e chasti na declera betg la tenuta
dals protagonists (…). Insaquantas legen-
das dolomitanas derivan dal temp da
l’aduraziun dal sulegl, per exempel quella
davart ses uffants»  (3).

«Prinzëssa dla luna»
Verra e Willeit resumeschan e commente-
schan t. a. ina legenda inspirada da la piz-
za colur d’ivur da las Dolomitas e lura
translatada en ils principals idioms ladins:
«I monc’ arjentei» (idiom da Fascia), «I
crëp slauris» (badiot),  «I crëps majarei»
(gherdëina), «I crâps sclauris» (idiom da

Fodom). Ils auturs scrivan: «On danter la
mans n giuel culturel che se desferenzieia
da truep autra tradizions» (4). La legenda
rapporta d’in prinzi che marida la figlia dal
retg da la glina e va a star là si cun ella. Ma
ses egls na cumportavan betg la glisch ar-
gientada dal planet; perquai ha’l stuì tur-
nar sin terra cun la dunna. «Lezza però è
vegnida depressiva pervi dals culms e
guauds stgirs da la terra, uschè malsauna
ch’ella ha stuì turnar sin la glina (…). Il
prinzi disfortunà ha in di entupà in retg
da nanins e fatg in contract cun el: Il prin-
zi ha garantì permissiun da dimora en ses
reginam al pievel dals nanins. Lezs da lur
vart han filà en ina notg ils radis da la gli-
na a satigls fils argientads; cun quests hani
lura enfaschà tut ils culms che oramai tra-
glischavan en colur d’argient» (5). Uschia
ha la princessa pudì turnar sin terra. Ber-
nardi e Videsott resumeschan e commen-
teschan er autras legendas dolomitanas en
l’introducziun da lur manual d’istorgia lit-
terara en trais toms.

1. Rut Bernardi e Paul Videsott, Geschichte der
ladinischen Literatur. Tom 1. Segunda ediziun
actualisada. Bulsaun (Freie Universität Bozen,
University Press, ISBN 978-88-6046-063-9) 2014,
pp. 39–49.
2. Roland Verra e Fonso Willeit, Lijëdes y cian-
ties. Materiai per la scola. Bulsaun (Ntendënza
scoles ladines) 2008, p. 10. Fonso Willeit è in
cumponist ladin dolomitan.
3. Rut Bernardi (sco nota 1), pp. 47–48.
4. «Quai è in giuvel cultural che sa distingua da
bleras autras tradiziuns»: Roland Verra (sco nota
2), p. 44.
5. Rut Bernardi (sco nota 1), p. 45.

Tipic per il massiv da las Dolomitas è in crap numnà dolomia che furma grippa bunamain 
verticala, savens da colur d’ivur, en furma da turs, cuplas u miraglias.

Rest Giachen Caduff, Cumbel (1927–2016)
Il ver santeri dils morts
ei il cor dils vivents (Jean Cocteau)

En bien dus meins vess anteriur scolast 
Rest Giachen Caduff saviu festivar en bu-
na sanadad corporala ed agilitad spirtala 
siu otgontanovavel anniversari. Il destin 
ha denton vuliu autruisa. In tragic acci-
dent capitaus duront il trafficar en iert e 
curtgin ha tschuncanau anetgamein il fil 
da sia veta. En pietad seregorda la cumi-
nonza da tiu spért iniziativ, da tes pareris 
critics, da tia survetscheivladad e da tiu 
ferm engaschi per famiglia e scolaziun e 
da tiu grond engaschi public sin camp so-
cial e cultural. Il cumiau anetg d’in con-
vischin interessau ed engaschau e cun in 
meini frestg e franc e magari nunconven-
ziunal fa lartg ella cuminonza.

Origin e famiglia
Rest Giachen Caduff ei naschius ils 5 da 
november 1927 a Cumbel sco fegl vegl 
dils consorts Pieder Antoni Caduff ed 
Onna Margreta nata Arpagaus. Damai 
che il bab fageva il scrinari ha ei tuccau al 
buobet gia bien e baul dad ir en plazza 
sco buob da purs, pastur ni survient 
d’hotel. Suenter la scola primara a Cum-
bel e la secundara a Vella ei il giuvenot se-
decidius da frequentar il seminari da sco-
lasts a Cuera. La scolaziun da magister 
era aunc buc a fin che la famiglia piarda 
il bab e nutrider. Evidentamein ha ei tuc-
cau alla mumma ed al fegl vegl da semet-
ter els stadals e da surprender dapli re-
sponsabladad per la famiglia dad otg far-
gliuns. Scadin ei segidaus tenor meglier 
saver e puder e la famiglia ei setenida en-
semen biars onns sco ina rascha.

Igl onn 1958 ei Rest Giachen sespusaus
cun Irma Caduff da Cumbel ch’ei stada per
el duront prest sissonta onns ina cara cum-
pogna da veta ed ina buna mumma. Da lur
lètg ein ils dus fegls Pieder e Clau e la feglia
Marianna sorti. Ad els han ils premurai ge-
niturs possibilitau ina buna scolaziun. Da
cuminonza mava la famiglia bugen cun skis
ni a turitgond per las muntognas. La figlia-
lonza ed il biadi Gian Andrea ein stai pils

geniturs plascher, satisfacziun e speronza.
Tonpli ha la mort anetga e prematura dil
fegl Clau perturbau il cor dils geniturs at-
tempai.

Sper sias habilitads intellectualas ha-
veva Rest Giachen era in exprimiu in-
schign pratic. El senuspeva buca da far la-
vurs da scrinari e miradur e biars onns sur 
la pensiun ora ha el fatg ensemen cun sia 
dunna il pur da nuorsas e tgirau cun pre-
mura iert e curtgin.

In scolast rigurus e consequent
Igl onn 1950 ha Rest Giachen acquistau
la patenta da scolast primar e buca meins
che 41 onns ed entochen sia pensiun ha el
dau scola en Lumnezia. Sias empremas
plazzas ein stadas las scolas primaras infe-
riuras da Vignogn (treis onns), Vella (in
onn) e Cumbel (otg onns). Perschuadius
dalla necessitad da porscher a scolars me-
diochers e fleivels, denton cun bien in-
schign pratic novas perspectivas per la ve-
ta professiunala, ha Rest Giachen absolviu
cun 36 onns la scolaziun da scolast ma-
nual. El ei era staus 1963 igl iniziant prin-
cipal dalla scola manuala Cumbel/Muris-
sen, dil reminent ina dallas empremas da
quei tip en Surselva. Rest Giachen era in
scolast rigurus e consequent che pretende-
va da ses scolars disciplina, lavur exacta,

bunaveglia e perseveronza, tschentond
aschia in bien crap da cantun per lur veta
professiunala. El temeva buca da preten-
der, capeva denton era da sustener e pro-
mover ses scolars individualmein, risguar-
dond lur habilitads specificas.

Duront 17 onns ha Rest Giachen in-
struiu cun success e satisfacziun alla sco-
la manuala (oz reala) per allura brattar 
1979 – per motivs persunals – la scola 
manuala a Cumbel culla scola pintga a 
Vignogn nua ch’el ha instruiu ils davos 
11 onns avon che ir 1991 en pensiun.

Buns survetschs 
alla cuminonza dil vitg

Il beinstar ed il beinesser dalla cuminon-
za stevan fetg a cor al trapassau. Savens 
eis ei reussiu ad el d’envidar la brastga, 
motivond e muentond il collectiv ad ac-
ziuns communablas. El vegneva buca mo 
cun l’idea, anzi fuva era promts da met-
ter maun vid la realisaziun, procurond 
savens era gest per la finanziaziun. Aschia 
ei Rest Giachen staus iniziant dalla scu-
daria e dil plaz da pausa (1959), dil local 
da mezca e lischiva (1966), dalla plonta-
ziun Rieven, dalla plazza da ballapei a Li-
scheinas (1977) etc. Impurtont era per el 
ch’in project instradau vegni menaus a 
buna fin, era sche quei duvrava magari 
gnarva e perseveronza. Davart quellas 
stentas da segidar sesez el vitg munta-
gnard dat sia contribuziun el Cudisch da 
Cumbel perdetga.

Alla vischnaunca da Cumbel ha Rest 
Giachen Caduff surviu duront 12 onns 
en differentas funcziuns ed uffecis: asses-
sur (treis onns), actuar (treis onns), pre-
sident  communal (in onn) e cassier 
(tschun onns). El ha era fatg part da dif-
ferentas cumissiuns da baghegiar sco dal-
la restauraziun baselgia e dalla nova plaz-
za cadruvi. Per la societad da megliera-
ziun eis el s’engaschaus sco actuar e revi-
sur da quen.  

Engaschi sin camp social e giudizial
Pli u meins ina veta ora ei Rest Giachen 
Caduff era s’engaschaus en instituziuns 

da caracter social e giudizial. Igl ei stau in 
engaschi idealistic en favur da persunas 
attempadas, pupils desorientai ni persu-
nas che vivan plitost agl ur da nossa so-
cietad.

Duront 16 onns (1976–1992) ei Rest 
Giachen s’engaschaus a moda nunstun-
clenteivla per la casa da vegls dalla Lum-
nezia a Cumbel. Seigi quei sco capavel 
administratur ni president dalla cumis-
siun da baghegiar. Ensemen cullas soras 
superiuras eis el sestentaus da porscher 
als attempai in emperneivel dacasa e da 
procurar per in menaschi efficient e 
spargnus per aschia buca stuer strapazzar 
memia zun la buorsa dils cussadents e 
quella da lur confamiliars. Era sch’igl ei 
stau in’occupaziun da gronda travaglia 
per pintga pagaglia ha quei engascha-
ment en favur dalla pli impurtonta insti-
tuziun sociala dalla Val purtau bia satis-
facziun al premurau administratur. Da 
1976 entochen 1992 ha Rest Giachen 
Caduff plinavon apparteniu alla giunta 
dil Spital regiunal Surselva.

Al cumin Lumnezia ha Rest Giachen 
Caduff surviu biars onns en pliras func-
ziuns, aschia eis el staus 13 onns com-
member e lu president dalla cumissiun 
tutelara e 12 onns sco mediatur. Da 
1981–1983 ha el giu la cuida da presidiar 
l’Uniun cantunala dils mediaturs. Buca 
meins che 47 onns ha Rest Giachen Ca-
duff tgirau igl archiv circuital dalla Lum-
nezia e 40 onns igl archiv communal da 
Cumbel. Duront rodund 30 onns eis el 
staus inspectur cantunal d’archivs ed en 
quella funcziun ha el registrau buca 
meins che 15 archivs communals e cir-
cuitals.

En tut sias scharschas e funcziuns ei 
Rest Giachen Caduff buca secuntentaus 
cun scaldar las sutgas. Anzi, el ei staus in 
commember activ che senuspeva era bu-
ca da far valer siu meini, sch’ei stueva es-
ser detschartamein e cun insistenza.

Regissur e cantadur
Remarcabels ei igl engaschament da
Rest Giachen Caduff era staus sil camp

dalla cultura. Ina affinitad speciala ve-
va Rest Giachen Caduff pil teater.
Cheu era el per propi en siu element,
seigi quei sco actur e cunzun sco regis-
sur. Tut en tut ha el inscenau buca
meins che 14 teaters, seigi quei cun
carschi ni cun scolars. La generaziun
pli veglia seregorda aunc dils tocs le-
gendars sco «Ina veta en siemi» (1956),
«Budapest» (1958) ni «Il signur en
grisch» (1963) che han gudiu sun e re-
sun lunsch sur las scheinas dil vitg e
dalla vallada ora. A ses scolars restan las
inscenaziuns da «La butteglia dil huz»
(1967), «Il di stgir» (1970) ed «Ancein-
za d’Anetta» (1972) en buna memoria.
Aunc questa primavera haveva el refe-
riu cun entusiassem el ravugl dalla Pro
Cumbel davart las activitads culturalas
da lezs onns.

In’ulteriura predilecziun culturala
haveva il defunct era per cant e musica.
Sco giuvens scolasts han el e Balzer Fon-
tanaempruau da far reviver l’anteriura
societad da musica dil vitg, deplorabla-
mein senza success. Buca meins che 52
onns (1951–2003) ha Rest Giachen Ca-
duff cantau el Chor viril Lumnezia. Pa-
rallelmein ei el sco segir bassist era staus
activs els chors locals da Cumbel e Vi-
gnogn, da quei 34 onns a Cumbel (viril
e mischedau) e 19 onns a Vignogn (mi-
schedau). Per siu engaschi en favur dil
cant sacral ha il defunct astgau retschei-
ver 1993 la distincziun d’engraziament
digl uestgiu da Cuera e 1999 la meda-
glia papala Bene merenti. En pietad ed
engrazieivladad ein las bandieras dil
Chor viril Lumnezia e dil Chor mische-
dau da Vignogn sesbassadas il di da se-
pultura sur la fossa frestga. Il Chor viril
Lumnezia ha priu cumiau da siu atta-
schau commember d’honur culla can-
zun «Ei tucca da notg» (Lavater/Fonta-
na).

Sereferend al verset inizial da Jean Coc-
teau vegn Rest Giachen Caduff a restar en
buna ed engrazieivla memoria els cors dils
vivents. Stai cun Diu, ti has fatg il tiu!

Martin Cabalzar

